
Ilg‘or pedagogik texnologiyalar

Milliy istiqlol tufayli jahonga yuz tutgan 
mamlakatimizda jahon andozalariga mos, 
raqobatbardosh yetuk mutaxassis kadrlarga bo‘lgan 
ehtiyoj kundan kunga kuchayib borayotganligi hech 
birimizga sir emas. Zero, O‘zbekistonimizda barkamol 
shaxs va yetuk mutaxassislarni shakllantirish davlat 
siyosati darajasiga ko‘tarilgan. Demak, har qadamda 
ilg‘or pedagogik texnologiyalarga ehtiyoj sezmoqdamiz. 
Vaholanki, ertangi kun mutaxassisi bugungi kun 
maktab partasida o‘tirgan yoshlardir. An’anaviy o‘qitish 
maktabiga tayangan ta’lim muassasasi, hozirgi zamon 
ishlab chiqarish va boshqa sohalarning aniq talablariga 
javob beradigan kadrlarni tayyorlashga qodir emas. 
Shuning uchun o‘quv jarayonini takomillashtirish, 
o‘quvchilar qiziqishini oshirish, o‘qitish natijalarini 
yaxshilashning eng samarali yo‘llarini izlash ishlari 
uzluksiz davom ettirilmoqda. 

Hozirgi vaqtda ta’lim jarayonida o‘qitishning 
zamonaviy metodlari keng qo‘llanilmoqda. O‘qitishning 
zamonaviy metodlarini qo‘llash o‘qitish jarayonida 
yuqori samaradorlikka erishishga olib keladi. Bu 
metodlarni har bir darsning didaktik vazifasidan kelib 
chiqib tanlash maqsadga muvofiq. Dars jarayonida 
har xil metodlardan foydalanish o‘qituvchini izlanishga 
va o‘quvchini o‘z ustida ishlashga erkin fikrlashga 
undaydi. Metod shunday tanlanishi kerakki, unda 
o‘quvchi o‘zini erkin tuta olishi, fikrlarini ravon aytishi, 
mavzuni juda yaxshi o‘zlashtirilishi lozimligi muhim 

ahamiyatga ega. Ma’lumki, hozirgi kunda interfaol 
metodlarning yuzdan ortiq turi mavjud bo‘lib, ularning 
aksariyati tajriba-sinovdan o‘tib, yaxshi natija bergan. 
Keng qo‘llaniladigan usullar – “Klaster”, “Aqliy hujum”, 
“Davom ettir”, “Taqdimot”, “Blits-so‘rov”, “Muammoli 
vaziyat” kabilardan foydalanib, darsda samarali 
natijalarga erishish mumkin. Darsning o‘tilgan mavzuni 
so‘rash qismida “Sinkveyn”, “Teskari test”, “Aql charxi” 
metodlarini, yangi mavzuni tushuntirish qismida “Insert”, 
“Pinbord”, “Zinama-zina”, “Bumerang” texnologiyalarini, 
mavzuni mustahkamlash qismida “Venn diagrammasi”, 
“Baliq skeleti”, “Nima uchun?”, “Qanday?”, “Nilufar guli” 
kabi grafik tashkil etuvchilar hamda “Tushunchalar 
tahlili”, “T-jadval”, “Kungaboqar”, “Charxpalak” 
metodlarini, uyga vazifa berishda “FSMU”, “Bo‘g‘inlar 
zanjiri”, “BBB” metodlarini qo‘llash dars samaradorligini 
ta’minlab, o‘quvchilarning bilimini oshirishga yordam 
beradi. Ona tili darslarida ham yuqorida sanab 
o‘tilgan interfaol metodlardan tashqari “Ha…, yo‘q”, 
“Ta’rif egasini top”, “Domino”, “Beshinchisi (oltinchisi, 
yettinchisi ...) ortiqcha”, “Sirli sandiqcha metodi”, 
“Harfni his qilish” metodlari kabi didaktik o‘yinlardan 
foydalanish mumkin. O‘yin vaqtida o‘quvchilar o‘zini 
erkin tutadi, bilimini namoyon etgisi keladi. Natijada 
o‘quvchida ishonch, qat’iyat paydo bo‘ladi. Munozaraga 
kirishishni o‘rganadi. Fikrini asoslashga odatlanadi. 
Bunda o‘quvchilarning yoshi, bilim darajasi inobatga 
olinishi lozim. O‘quvchilarga har darsda bir xil dars o‘tish 

o‘quvchilarga yetkazib berish, ularda ma’lum faoliyat yuzasidan malaka va ko‘nikmalarni hosil qilish, o‘quvchilar 

Аннотация: в статье рассмотрены организация современного образования, методы использования раз-

личных интерактивных методов на занятиях по родному языку, передача учащимся определенных теоре-
тических знаний в короткие сроки путем использования передовых педагогических технологий, а также 

ularning zerikishiga olib keladi va mavzuga bo‘lgan 
e’tiborini pasaytiradi. Bunday holatlarning oldini olish 
uchun dars mashg‘ulotlari jarayonida turli xil qiziqarli 
metodlardan foydalanish maqsadga muvofiq bo‘ladi. 
Turli xil qiziqarli metodlardan foydalanish o‘quvchilarning 
diqqatini oshiradi. 

“Klaster” metodi. “Klaster” grafik organayzeri 
“Fikrlarning tarmoqlanishi” degan ma’noni anglatadi. 
Bu metod turi o‘quvchilarning biron-bir mavzuni chuqur 
o‘rganishlariga yordam berib, ularni mavzuga taalluqli 
tushuncha yoki aniq fikrlarni erkin va ochiq uzviy 
bog‘langan ketma-ketlikda tarmoqlashni o‘rgatadi. 
U quyidagicha tashkil etiladi: 1. Xayolga kelgan har 
qanday fikr bir so‘z bilan ifoda etilib ketma-ket yoziladi; 
2. Fikrlar tugaguncha, yozishda davom etiladi va fikrlar 
tugasa, u holda yangi fikr kelgunga qadar biron rasm 
chizib turiladi; 3. Darsda imkon boricha fikrlarning va 
o‘zaro bog‘liqlik ketma-ketligini ko‘paytirishga harakat 
qilinishi lozim. Ona tili darslarida “So‘z turkumlari” 
mavzusini yoritishda “Klaster” usuli beqiyos ahamiyat 
kasb etadi. Chunki bu metod orqali o‘quvchilar mavzuga 
oid tushunchalar ustida ishlaydi. Masalan, sifat so‘z 
turkumiga oid tushunchalarni ular quyidagi tartibda 
tarmoqlarga ajratishlari mumkin. “Klaster” usulida 
so‘z turkumlari tushuntirilganda o‘quvchining diqqatini 
shu mavzuga qaratish maqsadida markazga so‘z 
turkumlariga oid tushunchalar yoziladi. O‘quvchilarlar 
mavzuga oid barcha fikrlarini markazning atrofiga 
joylashtirib yozadilar. Fikrlar bayon etilgandan so‘ng 
har bir fikr yoki so‘zni toifalarga ajratib chiqadilar. 
“Klaster” usuli quyidagi maqsadlarga erishish uchun 
qo‘llaniladi: 1. O‘quvchilar so‘z boyligini oshirish; 2. 
Yozma nutqni takomillashtirish; 3. Fikrlash qobiliyatini 
shakllantirish; 4. Toifalarga ajrata olish qobiliyatini 
rivojlantirish. “Beshinchisi (oltinchisi, yettinchisi ...) 
ortiqcha” metodi. Bunda mavzuga oid to‘rtta va taalluqli 
bo‘lmagan (ortiqcha) bitta so‘z (tushuncha, fikr) beriladi. 
O‘quvchilar ana shu so‘zni (tushuncha, fikr) aniqlaydilar. 
Yozuv ekranda ko‘rsatiladi. O‘quvchilar ortiqcha so‘zni 
aniqlashadi. So‘ng bu so‘zlar ishtirokida gap tuzish 
topshirig’i beriladi va tuzilgan gaplar asosida axloqiy 
tarbiya beriladi.

“Sirli sandiqcha” metodi. Bu metod o‘quvchining 
mantiqiy fikrlashini shakllantirishga yordam beradi. 
Ushbu metoddan foydalanish uchun o‘quvchilar 
guruhlarga bo‘linadi. O‘qituvchi doskaga 4 ta mavzu 
nomini ilib, ular haqida hech qanday ma’lumot yozmaydi. 

Masalan, “So‘z turkumlari” mavzusi o‘tilganda Ot, Sifat, 
Son, Fe’l kabi. “Sirli sandiqcha”da esa so‘z turkumlariga 
oid ma’lumotlar, misollar yozilgan bo‘ladi. O‘quvchilar bu 
ma’lumotlar qaysi so‘z turkumiga tegishli bo‘lsa qog‘ozni 
shu so‘z turkumi tagiga qistirib boradi. O‘qituvchi 
bajarilgan ishni tahlil qiladi va rag‘bat kartochkalari 
beradi. Eng ko‘p rag‘bat kartochkasi to‘plagan guruh 
g‘olib bo‘ladi. «Tushunchalar tahlili» metodi. Bu metod 
quyidagicha mulohaza qilinadi. Nazorat ishi yakunlanib, 
baholar e’lon qilingandan so‘ng, har bir o‘quvchi nazorat 
daftarida o‘qituvchi tomonidan tekshirilgan va kamchiligi 
tuzatilgan so‘zlarni ko‘chirib yozadi. Bu metod ham 
o‘quvchini xushyorlikka chorlash bilan bir qatorda o‘z 
xatosini o‘z vaqtida tushunishga va bu xatoni boshqa 
takrorlamaslikka olib keladi. 

Darslarni samarali tashkil etishda quyidagi 
o‘yinlardan ham foydalanish maqsadga muvofiq. “Baliq 
ovi”, “Kim hakam”, “Taqdimot-tadqiqot”, “Piramida”, 
“Matn tuzib ko‘r, aqling bo‘lar zo‘r”, “Xatosini top”, “Xotira 
mashqi”, “So‘zdan so‘z yasash” o‘yinlaridir. 

“Baliq ovi” o‘yini. Doskaning bir tomoniga dengiz 
rasmi, ikkinchi tomoniga akvarium rasimi tushiriladi. 
Dengizda baliqlar bo‘ladi. O‘quvchi dengizdagi 
baliqlardan birini tutib uni orqa qismidagi savollarga 
javob beradi. Javob to‘g‘ri  bo‘lsa, baliqni akvariumga, 
noto‘g‘ri bo‘lsa dengizga qo‘yib yuboradi. 

“Xotira mashqi” o‘yini. Hozirjavoblik va zukkolikni 
oshirish maqsadida, ayniqsa, birinchi tanishuv darsida 
qo‘llash mumkin bo‘lgan o‘yin. O‘quvchi o‘z ismini 
aytadi va shu ism bilan boshlanuvchi biror adib ismini 
aytadi. Adham –Alisher Navoiy, Bahodir – Zahiriddin 
Muhammad Bobur, Gavhar – Gulxaniy. O‘yin shartiga 
ko‘ra o‘qituvchi bir nechta imlosi qiyin yoki o‘quvchilarga 
o‘zlashtirilishi rejalashtirilgan so‘zlarni aytadi, o‘quvchilar 
esa bu so‘zlarni eslab qolib, daftarlariga imlo qoidalari 
asosida yozadilar.

Xulosa qilib aytganda, innovatsion metodlar 
o‘quvchilarning savodxon bo‘lishiga, DTS talablariga 
qo‘yilgan bilim va ko‘nikmalarni oson va qiziqarli 
egallashlarida muhim rol o‘ynaydi. Yuqorida keltirilgan 
interfaol metodlarni ona tili darslarida qo‘llash natijasida 
o‘quvchilarning fanga bo‘lgan qiziqishlarini oshirishga, 
o‘zlarining fikrini erkin bayon eta olishga, atrofidagilarning 
fikrlarini hurmat qilishga, o‘zining nuqtayi nazarini 
himoya qila olish qobiliyatlarini rivojlantirishga erishish 
mumkin.

